
82

Tanti stenti fin'aoura emmo sofferti

Per Má, per terra, stracqui affatighæ,

Perchè ro passo un dì ne segge aværto

A quella santa e nobile çittæ,

Sperandone da Dio ro premmio çærto,

Se ne rêsce tornára in libertæ,

E semmo pronti per un fin sì degno

A perde onoî dro Mondo, e vitta, e regno.



83

Che noî guidæ non semmo chì vegnûi

Da ra spilorciaria, o da ambizion:

E se mai sti pensceri son nasciûi,

Prega Dio chi ri mande in sperdizion,

Che ri cœu nostri non son imbevûi

Da tœuscego in ro douçe beveron;

Ma ra sò santa man ne faççe stradda,

E poi ro resto non ro stimmo un vadda.



84

Questa l'è quella chi n'ha misso in ballo

Questa n'ha liberaoù da ogni perigo,

Questa scciaña ri monti, a pé a cavallo

Ne fa passá ri sciummi senz'intrigo:

Con questa a tutto se trœuva ro stallo,

Ro Má, ri venti non ri stimmo un figo.

Per lê cazzan bastioin, torre, e çittæ,

E piggian rotta re ciù forte armæ.



85

Questa ne dà ra forza, e ra speranza,

A fa che non façemmo fondamento,

Ni sciù l'Armá che pœu mandâ ra Franza,

O sciù ri Greghi, e con lô mille e çento.

Purchè sempre a n'assiste con costanza

Tutto ro resto non fa mancamento;

Che se in nostra defeiza l'averemmo

De ninte affæto ciù non temmeremmo.



86

Ma quando poi pe ro nostro peccaoù

Da Dio foiscimo in tutto abbandonæ,

E chi schiverà d'êsse sotterraoù

Donde i membri d'un Dio foin sotterræ?

Ognun se ciamerà ben fortunaoù:

Ni moriremmo çerto invendichæ,

Ni l'Asia rierâ dra nostra sciorte,

Ni da cianze sarà ra nostra morte.



87

Ma per questo non creddi, che ra paxe

Tutti d'accordio forsci desprexemmo,

Che l'amicizia dro tò Ræ ne piaxe,

E dra gran stimma (in veritæ) ne femmo.

Ra Giudea a ro sò imperio non soggiaxe,

E noî piggiá de mira giusto l'emmo.

Ro sò ch'o se ro têgne, e se ro piggie,

E ch'o lascie ra balla andâ intr'e sbiggie.



88

Questa risposta fê, che ro Sciô Argante

Fûto, e giáno o vegnî comme un garbê,

Con ra scciumma a ra bocca, menaççante

Se feççe avanti, e parlò così lê.

Dunque a ra guerra ognun de voî s'aguante,

Za che ra paxe ve cacciæ derræ:

E ra paxe ti mostri recusá,

Se a questi patti ti non t'œu acquietá.

